
EKOTURIZM VA MADANIY MEROS 
OBYEKTLARIGA TASHRIFNI TARTIBGA 
SOLUVCHI HUQUQIY NORMALAR
Sayfiddinov Sharofiddinxo‘ja Najmiddin o‘g‘li
Toshkent davlat iqtisodiyot universiteti Mustaqil izlanuvchi, PhD
ORCID: 0009-0000-6949--5505

Annotatsiya: Ushbu maqolada ekoturizm va madaniy meros obyektlariga tashrifni tartibga soluvchi huquqiy normalar 
chuqur tahlil qilinadi. Tabiiy va tarixiy obyektlarni muhofaza qilish, ulardan oqilona foydalanish, ekologik xavfsizlikni 
ta’minlash hamda muhofaza zonalari va u bilan bog‘liq cheklovlarni huquqiy jihatdan tartibga solish masalalari yoritilgan. 
Mamlakatda sohani rivojlantirishga qaratilgan islohotlar, mavjud qonunchilik asoslari, xalqaro tajriba va raqamlashtirish 
orqali ta’minlanayotgan imkoniyatlar keng ko‘lamda tahlil etiladi. Ekoturizm va madaniy turizmning barqaror rivojlanishi 
uchun zarur huquqiy mexanizmlar va institutlar faoliyati o‘rganiladi.

Kalit soʻzlar: ekoturizm, madaniy meros, huquqiy normalar, muhofaza zonasi, ekologik xavfsizlik, qonunchilik, turizm 
strategiyasi, davlat-xususiy sheriklik, barqaror rivojlanish, raqamlashtirish.
Abstract: This article provides an in-depth analysis of the legal regulations governing visits to ecotourism sites and cultural 
heritage landmarks. It explores the preservation and rational use of natural and historical sites, legal frameworks for 
protection zones, ecological safety, and restrictions in these areas. The study highlights ongoing reforms in Uzbekistan, 
the development of legal foundations, integration of international practices, and digital transformation in the tourism 
sector. The research also addresses institutional mechanisms and legal tools needed for the sustainable development of 
eco- and cultural tourism.

Key words: ecotourism, cultural heritage, legal norms, protection zone, ecological safety, legislation, tourism strategy, 
public-private partnership, sustainable development, digitalization.
Аннотация: В статье проводится комплексный анализ правовых норм, регулирующих посещение объектов 
экотуризма и культурного наследия. Особое внимание уделено вопросам охраны природных и исторических 
памятников, обеспечению экологической безопасности, регулированию охранных зон и существующим 
ограничениям. Рассматриваются реформы, реализуемые в Узбекистане, а также законодательная база, 
международный опыт и цифровизация в сфере туризма. Оцениваются механизмы устойчивого развития и роль 
государственных и частных институтов в сохранении культурного и экологического наследия.

Ключевые слова: экотуризм, культурное наследие, правовые нормы, охранная зона, экологическая безопасность, 
законодательство, стратегия туризма, государственно-частное партнёрство, устойчивое развитие, цифровизация.

So‘nggi yillarda ekoturizm va madaniy meros obyektlariga qiziqish ortib borayotgan bir paytda, bu 
yo‘nalishdagi huquqiy tartibotlar dolzarb masalaga aylanmoqda. Ekoturizm – bu nafaqat tabiiy go‘zalliklardan 
bahramand bo‘lish, balki atrof-muhitga minimal darajada zarar yetkazgan holda sayohat qilishga asoslangan 
zamonaviy turizm shaklidir. Shu bilan birga, madaniy meros obyektlari – tarixiy, me’moriy va arxeologik 
qadriyatlar – milliy o‘zlikni saqlash, fuqarolarda estetik va tarixiy tafakkurni shakllantirishda alohida ahamiyat 
kasb etadi. Ushbu resurslarga bo‘lgan ortib borayotgan talab ularning himoyasi, foydalanish tartibi va ekologik 
xavfsizlikni ta’minlovchi huquqiy asoslarni yaratishni talab qilmoqda.

Tabiiy va madaniy obyektlar muhofazasi – xalqaro va milliy qonunchilikda alohida e’tiborga molik yo‘nalish 
bo‘lib, u ekologik barqarorlikni ta’minlash, biologik xilma-xillikni saqlab qolish va tarixiy merosni keyingi avlodlarga 
yetkazish kabi asosiy tamoyillarga tayanadi. Ayniqsa, muhofaza zonalarini belgilash, tashrif tartiblarini qonuniy 
me’yorlar bilan tartibga solish, xavfsizlik choralarini kuchaytirish va ekspluatatsiya chegaralarini aniq belgilab 
qo‘yish bugungi kunda davlat siyosatining muhim jihatlaridan biri sifatida shakllanmoqda.

Ekoturizm va madaniy meros obyektlariga tashrifni tartibga soluvchi huquqiy normalar tahlilida birinchi 
navbatda ushbu sohalarning o‘zaro aloqadorligi va ularning umumiy barqaror rivojlanishdagi roli aniqlab 
olinadi. Ekoturizm – bu atrof-muhitga zarar yetkazmasdan, tabiiy resurslardan oqilona foydalangan holda 
amalga oshiriladigan turizm turi bo‘lib, ekologik barqarorlik tamoyillariga tayanadi. Shu bilan birga, madaniy 
meros obyektlari tarixiy, estetik va me’moriy ahamiyatga ega bo‘lgan, xalqning o‘zligini aks ettiruvchi noyob 
qadriyatlar sifatida baholanadi. Mazkur obyektlarga bo‘lgan qiziqishning ortib borishi esa ularni tartibga soluvchi 
va muhofaza qiluvchi huquqiy normalarni shakllantirish zaruratini yuzaga keltirmoqda.

Ekoturizm faoliyatining qonunchilik asoslari O‘zbekiston Respublikasining bir qator me’yoriy hujjatlarida 
o‘z ifodasini topgan. Xususan, O‘zbekiston Respublikasining 1992-yil 9-dekabrdagi “Tabiatni muhofaza qilish 
to‘g‘risida”gi 754-XII-son1 Qonuni, 2018-yil 16-apreldagi “O‘rmon to‘g‘risida”gi O‘RQ-475-son2 Qonuni, 1990-yil 
20-iyundagi “Yer to‘g‘risida”gi 97-XII-son3 Qonuni hamda 2019-yil 18-iyuldagi “Turizm to‘g‘risida”gi O‘RQ-549-
son4 Qonuni bu boradagi asosiy manbalardir. Ushbu qonun hujjatlari orqali tabiiy resurslardan foydalanish 
tartibi, ularga tashrif buyurish qoidalari va ekologik xavfsizlik me’yorlari belgilab qo‘yilgan. Ayniqsa, muhofaza 
etiladigan tabiiy hududlar (biosfera qo‘riqxonalari, tabiiy bog‘lar, yodgorliklar)da ekoturistik faoliyat yuritishda 
maxsus ruxsatnomalar tizimi, tashrif buyuruvchilar sonining cheklanishi, ekologik monitoring va nazorat 
mexanizmlari joriy etilgan.

Madaniy meros obyektlarini huquqiy muhofaza qilish esa O‘zbekiston Respublikasining 2001-yil  
30-avgustdagi “Madaniy meros obyektlarini muhofaza qilish va ulardan foydalanish to‘g‘risida”gi 269-II-son5 
Qonunida yoritilgan. Ushbu hujjatda tarixiy obidalarni qayta tiklash, rekonstruksiya qilish, ulardan foydalanish 
tartibi va ularga zarar yetkazgan shaxslarga nisbatan javobgarlik choralarini qo‘llash belgilangan. Ayni paytda, 
O‘zbekistonda mavjud 8000 dan ortiq madaniy meros obyektlari, jumladan, YuNESKO ro‘yxatiga kiritilgan 
obidalar, turizm salohiyatining muhim tarkibiy qismini tashkil etadi. Bu esa ularning huquqiy himoyasini yanada 
kuchaytirishni talab qiladi. Mamlakatda madaniy meros obyektlariga oid huquqiy me’yorlarni amalga oshirishda 
“Davlat tarixiy madaniy ekspertiza markazi”, “Madaniy meros agentligi” hamda hududiy boshqarmalarning roli 
beqiyosdir.

Muhofaza zonalari va cheklovlar tizimi ham ekoturizm va madaniy turizm faoliyatida muhim rol o‘ynaydi. 
Bunday zonalar o‘z ichiga asosiy obyektlar atrofidagi 100–500 metr masofani olishi mumkin bo‘lib, u yerda 
har qanday qurilish, saqlash, transport harakati yoki savdo faoliyati qat’iyan tartibga solinadi. Bu cheklovlar 
ekologik muvozanatni saqlab qolish, degradatsiya va insoniy bosimni kamaytirish uchun muhimdir. Masalan, 
Buxoro, Samarqand, Shahrisabz, Xiva kabi shaharlarda shunday zonalarning mavjudligi madaniy obidalarni 
buzilishdan himoya qilishda ijobiy natijalar bermoqda. Bundan tashqari, ekologik xavfsizlik tamoyillari asosida 
tashrif buyuruvchilarning xatti-harakatlarini tartibga solish, chiqindilarni boshqarish, biosfera buzilishini oldini 
olish choralarini ko‘rish bugungi kundagi dolzarb masalalardan biridir.

So‘nggi yillarda O‘zbekistonda ushbu sohalarni rivojlantirish va ularning huquqiy asoslarini takomillashtirish 
borasida bir qator islohotlar amalga oshirildi. Xususan, “2022–2026-yillarda O‘zbekiston Respublikasida 
turizm sohasini rivojlantirish strategiyasi” doirasida madaniy meros obyektlarini raqamlashtirish, ularning 3D 
modellarini yaratish va virtual turizm imkoniyatlarini kengaytirish belgilandi. Bu islohotlar aholining ushbu 
obyektlarga nisbatan munosabatini o‘zgartirish, ularga nisbatan mas’uliyat hissini oshirishga xizmat qilmoqda.

Yana bir muhim yondashuv – bu davlat-xususiy sheriklik asosida ekoturizm obyektlarini boshqarish tizimini 
shakllantirishdir. Xususiy sektor vakillari uchun huquqiy kafolatlar, soliq imtiyozlari, subsidiyalar va grantlar 
ajratilishi orqali turizm obyektlariga sarmoya jalb qilinmoqda. Bu esa ularning xizmatlar sifatini oshirish, 
zamonaviy infratuzilmani rivojlantirish, ekologik normalarga mos faoliyat yuritishiga turtki bo‘layotir. Ayni vaqtda 
ekoturizm sohasida xizmat ko‘rsatayotgan subyektlar uchun maxsus standartlar, atrof-muhit monitoringi va 
audit tizimlari joriy etilmoqda.

Yoshlar va mahalliy aholi ishtirokini kuchaytirish maqsadida bir qator ijtimoiy dasturlar amalga oshirilmoqda. 
Jumladan, maktab va oliy o‘quv yurtlarida ekologik va tarixiy madaniyat asoslariga oid darslar, interaktiv loyihalar, 
tanlovlar va sayohatlar tashkil etilmoqda. Bu orqali kelajak avlodda ushbu obyektlarga nisbatan e’tibor va ongli 
yondashuv shakllantirilmoqda. Shuningdek, mahalliy aholiga gidlik, qo‘llanma tayyorlash, xizmat ko‘rsatish 
madaniyati, ekohostel boshqaruvi kabi yo‘nalishlarda trening va malaka oshirish kurslari o‘tkazilmoqda.

Xalqaro hamkorlik masalasida ham ijobiy siljishlar kuzatilmoqda. O‘zbekiston YuNESKO, IUCN, UNWTO 
kabi nufuzli tashkilotlar bilan hamkorlikda madaniy va ekologik meros obyektlarini ro‘yxatga olish, saqlash, 
tiklash va xalqaro e’tirof etish bo‘yicha loyihalarni amalga oshirmoqda. Shu bilan birga, xorijiy ekspertlar bilan 
tajriba almashish, ilg‘or boshqaruv usullarini joriy etish, xalqaro grant va investitsiyalarni jalb qilish orqali 
sohaning institutsional salohiyati oshirilmoqda.

Xulosa qilib aytganda, ekoturizm va madaniy meros obyektlariga tashrifni huquqiy jihatdan tartibga solish 
masalasi nafaqat milliy qonunchilikni takomillashtirish, balki barqaror rivojlanish tamoyillariga asoslangan 
yondashuvni qaror toptirishga xizmat qiladi. Ushbu sohada qabul qilinayotgan me’yoriy-huquqiy hujjatlar, 
muhofaza zonalari rejimining aniqligi, ekologik xavfsizlikka oid talablarning qat’iy belgilanishi hamda tarixiy 
obidalarni asrash borasidagi mexanizmlar – barchasi ekologik barqarorlik, turizm salohiyatining ortishi va 
merosni saqlashda ijobiy natijalarni ta’minlamoqda. Shu bilan birga, mavjud qonunchilik asoslarini yanada 

1	  https://lex.uz/acts/-107115
2	  https://lex.uz/docs/-3683529
3	  https://lex.uz/acts/-147456
4	  https://lex.uz/docs/-4428097
5	  https://lex.uz/docs/-25461

boyitish, ularni amaliyotga samarali tatbiq etish va monitoring mexanizmlarini mustahkamlash bugungi kundagi 
ustuvor vazifalardan sanaladi.

Sohani yanada rivojlantirish uchun birinchi navbatda, ekologik va madaniy turizm bilan bog‘liq alohida 
qonun hujjatlarining qabul qilinishi, mavjud hujjatlarning esa amaliy tavsiyalar bilan boyitilishi maqsadga 
muvofiqdir. Ekoturizm obyektlariga tashrif tartiblarini belgilovchi raqamli monitoring tizimlarini joriy etish, 
QR-kodli muhofaza belgilaridan foydalanish, har bir tashrif buyuruvchining ekologik madaniyatini oshiruvchi 
interaktiv axborot vositalarini keng qo‘llash orqali ham ekologik xavfsizlikni ta’minlash, ham aholini jalb 
etish imkoniyatlarini oshirish mumkin. Shu bilan bir qatorda, madaniy meros obyektlarini asrashda mahalliy 
hamjamiyatlar ishtirokini kengaytirish, ularga muhofaza qilinayotgan hududlar taqdirida bevosita ishtirok etish 
vakolatini berish orqali ijtimoiy mas’uliyat va barqarorlikni ta’minlash mumkin bo‘ladi. Ekoturizm faoliyati bilan 
shug‘ullanuvchi subyektlar uchun maxsus litsenziyalash va sertifikatlash tizimining joriy etilishi esa ushbu 
sohada xizmatlar sifati, xavfsizlik darajasi va ekologik mezonlar bo‘yicha yagona standartlar shakllanishiga 
xizmat qiladi.

Xalqaro tajribani chuqur tahlil qilgan holda, O‘zbekistonda ham UNESCO, IUCN, va boshqa nufuzli 
tashkilotlar bilan hamkorlikni mustahkamlash, ularning tavsiyalarini milliy darajada joriy etish orqali ekoturizm 
va madaniy merosni boshqarishdagi ilg‘or yondashuvlar keng tatbiq etilishi mumkin. Shu bilan birga, yoshlarda 
ekologik va madaniy ongni shakllantirishga qaratilgan maxsus ta’lim dasturlari va targ‘ibot loyihalarining 
doimiy tashkil etilishi, ushbu yo‘nalishdagi barqaror rivojlanishning muhim tarkibiy qismi sifatida qaralishi lozim. 
Umuman olganda, ekoturizm va madaniy meros obyektlarini tartibga soluvchi huquqiy normalar orqali tabiat 
va tarixiy boyliklarimizni asrash, turizmni mas’uliyatli ravishda rivojlantirish va kelajak avlodlarga bebaho meros 
qoldirish yo‘lida mustahkam zamin yaratilmoqda.

